
Namminersorlutik Oqartussat sakkut pillugit inatsimmik allannguinissamut 

siunnersuummik atuutsitsilernissaat pillugu Inatsisartunut aalajangiiffigisassatut 

siunnersuut (Aallaasinik il.il. pigisaqarnissamut ukiunik killiliineq kiisalu aallaasinik 

inissiivinnik piumasaqaat) 

Aalisarnermut, Piniarnermut, Nunalerinermut Imminullu Pilersornermut Naalakkersuisumit 

saqqummiunneqartoq 

 

pillugu 

 

Inatsisinut Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini kingullermik ilaasortarai: 

 

Inatsisartunut ilaasortaq Aqqalu C. Jerimiassen, Atassut, siulittaasoq 

Inatsisartunut ilaasortaq Kuno Fencker, Naleraq, siulittaasup tullia 

Inatsisartunut ilaasortaq Karen-Marie Kyed Frederiksen, Demokraatit  

Inatsisartunut ilaasortaq Bo Martinsen, Demokraatit 

Inatsisartunut ilaasortaq Nivi Rosing, Inuit Ataqatigiit 

 

 

UKA2025-mi ulloq 1. oktober 2025 siullermeerinninnerup kingorna ataatsimiititaliap 

siunnersuut misissorpaa. 

Siunnersuutip imarisaa siunertaalu 

Sakkut pillugit inatsisip nutarterneqarnissaanik ukiorpassuarni kissaatip 

piviusunngortinneqarnissaa siunnersuummi siunertarineqarpoq, taamaalilluni inatsit 

nutarterneqarnermi kingorna ajutoortoqarsinnaaneranut aammalu allaasinik atuilluni 

pinerluttuliornernut naammattumik ullutsinnullu naleqquttumik illersuutitut 

atorneqarsinnaaqqullugu. 

 

Allannguutit annertuut pingasut inatsisissatut siunnersuutikkut atuutsinneqalissapput.  

 

Allannguut siulleq ukiunik killiliinermut tunngavoq, tamatumani aallaasinik eqqussinissamut, 

pilersitsinissamut, pissarsinissamut, paarisaqarnissamut, tigummiaqarnissamut 

atuinissamulluunniit il.il. ukiorititat 15-inut killilerneqarnissaat atuutilissasoq 

siunnersuutigineqarluni. 

 

Allannguutit aappaat ingiallorteqartitsisarnermik atuutsitsilernissamut tunngavoq, taanna 

malillugu meeqqat 12-it 15-illu akornanni ukiullit nammineersinnaassusilimmik 

ingiallorteqarlutik piniagassanik killilersukkanik piniarnissamut periarfissaqassallutik. 

Ingiallorteqartitsisarnermik aaqqissuussineq taamaattoq piniarnermut aallaaniarnermullu 

inatsimmi aamma atuuppoq. 

 

Allannguutit pingajuat sakkut atortullu toqqortarineqartarnerannut tunngassuteqarpoq. 

Tassunga atatillugu sakkut  atortullu sakkunut attuumassuteqartut kiisalu imassat 

susassaqanngitsunit tigoriaannaajunnaarsinneqarnissaannik piumasaqaatip 

atuutsinneqalernissaa siunnersuutigineqarpoq. Tamatuma ilaatigut kingunerisaanik sakkut 

imassallu immikkoortillugit inissinneqartassapput.     

 

Siunnersuutip Inatsisartunit siullermeerneqarnera 

Ajutoornerit aallaammillu atuilluni pinerluttuliornerit killilersimaarneqarnissaannut 

siunnersuummi tunngaviusumik siunertarineqartoq siunnersuutip siullermeerneqarnerani 

taperserluarneqarpoq. 

 

Assersuutigalugu sakkut imassallu avissaartillugit susassaqanngitsunullu 

tigoriaannaajunnaarsillugit inissinneqarnissaannik piumasaqaateqarnissap naapertuuttuunera 

isumaqatigilluarneqarpoq. 

 

Siunnersuulli meeqqat ilaquttatik ilagalugit piniariartarnermik aallaaniartarnermillu 

ilitsoqqussaqarlutik, meeqqallu ilaasa arfinillit missaannik ukioqarlutik perngartarnerannik 

kalaallit kulturiannut ileqqutoqaannullu naapertuunnersoq partiinit arlalinnit 

ernummatigineqarpoq. Tassunga atatillugu meeqqat mikinerit inersimasumik akisussaasumik 

peqateqarlutik piniarnermi aallaaniarnermilu peqataasinnaanissaat siunnersuutikkut 

mattunniarneqanngitsoq inatsimmut nassuiaatini assersuutigalugu erseqqissaatigineqarnissaa 

partiinit arlalinnit ammaffigineqarpoq. Tamanna pillugu oqallinnermi inuit kalaallit 

kulturiannik ileqqutoqaanillu aallussisut siunnersuutip nassatarisaanik 

pinerluttunngortinneqannginnissaasa kissaatigineqarneranut tunngassuteqarpoq.  

 

Siunnersuutip aningaasaqarnikkut kingunerisassai 

Aalajangiiffigisassatut siunnersuutit piviusunngortinneqarneranni aningaasaqarnikkut allaffis-

sornikkullu kingunerisassat siunnersuutip tunngavilersuutitaani nassuiaatigineqartassasut 

Inatsisartut suleriaasianni § 33, imm. 1-imi allassimavoq. 

 

Siunnersuutip piviusunngortinneqarnera pisortanut aningaasaqarnikkut allaffissornikkullu 

kinguneqartussaanngitsutut Naalakkersuisunit siunnersuummi nalunaarneqartoq 

ataatsimiititaliamit maluginiarneqarpoq.  

 

Tamanna naapertorlugu siunnersuutip piviusunngortinneqarnerani aningaasaqarnikkut 

kingunerisassat siunnersuutikkut nalunaarneqartut ataatsimiititaliamit maluginiarneqarpoq, 

taamaalillunilu nalilerneqarluni inatsisissatut siunnersuut pisortanut aningaasaqarnikkut 

allaffissornikkullu kinguneqassanngitsoq. Tassunga atatillugu inatsisinik atuutsitsinermut 

ministereqarfiup oqaaseqaatai malillugit siunnersuut eqqartuussiviit killilimmik 

aningaasartuuteqarnerunerannik nassataqarsinnaavoq.  

 

Ataatsimiititaliap siunnersuummut oqaaseqaatai   

Siunnersuutip tunngaviusumik ilusaa siunertaalu tapersersorluarneqartut ataatsimiititaliamit 

aallarniutigalugu oqaatigineqassaaq.  

 

Sakkunik imassanillu uninngasuuteqarneq pillugu siunnersuummi aalajangersakkat 

ataatsimiititaliamit isumaqatigineqarput. 

 

Siunnersuut pillugu pingaarnertut ernummatigineqartoq tassaavoq piniarnermut 

aallaaniarnermullu atatillugu meeqqat sakkunik atuisinnaatitaanerannut ukiutigut killiliineq, 

tamanna kalaallit kulturinnut ilaalluinnarmat. Nunatsinni meerarpassuit ukiukillutik 

piniarnermik aallaaniarnermillu ilinniartinneqartarput, tamatumalu ilagaa aallaasinik 

passussinissaq. Piniarnermut aallaaniarnermullu atatillugu meeqqat sakkunik 

akisussaassuseqartumik passussinissamik ilinniartinneqarnissaat inersimasunit 

akisussaaffigineqartuaannartoq ataatsimiititaliamit oqaatigineqassaaq. 

 

Siunnersuutip maanna oqaasertaliorneqarnera malillugu meeraq 15-inik suli ukioqalinngitsoq 

piniarnermut aallaaniarnermullu atatillugu sakkunik tigummiarnissamut atuinissamullu 

periarfissaqassaaq. Piumasaqaataasulli ilagaat meeqqap atorsinnaassusilimmik sunngiffimmi 

aallaaniarsinnaanermut allagartaqarnissaa. Piniarneq aallaaniarnerlu inatsit naapertorlugu 

sunngiffimmi piniarsinnaanermut aallaaniarsinnaanermullu akuersissut inunnut aqqaneq-

marlunnik ukioqalereersimasunut Kalaallit Nunaannilu aalajangersimasumik najugaqartunut 

tunniunneqarsinnaavoq. 

 

Inatsisartut ataatsimiititaliaannik allanik akuutitsineq  

Ataatsimiititaliap siunnersuummik suliarinninnerminut atatillugu siunnersuut 

oqaaseqarfigeqqullugu Aalisarnermut, Piniarnermut Nunalerinermullu Ataatsimiititaliaq 

qinnuigaa. 

 

Ataatsimiititaliap qinnutaa isumaliutissiissuteqarnissaq sioqqullugu Aalisarnermut, 

Piniarnermut Nunalerinermullu Ataatsimiititaliamit akineqarsinnaasimanngilaq.   

 

Ataatsimiititaliap inassuteqaatai 

• Ataatsimiititaliami amerlanerussuteqartut Demokraatineersut, Inuit 

Ataqatigiinneersut Atassummeersullu siunnersuut akuerineqassasoq inassutigaat. 

Ataatsimiititaliap taama oqaaseqaateqarluni isumaliutissiissummilu allassimasutut paasinnil-

luni siunnersuut aappassaaniigassanngortippaa. 

 

 

 

 

 

 

 

 

 

 

 

 

 

Aqqalu C. Jerimiassen 

Siulittaasoq 

Siulittaasup tullia 

